
GOUVÈNÈ CUOMO ANONSE PLAN DAKSYON POU KONBAT FLOREZON ALG 
DANJRE YO 

 
Plan Daksyon pou Douz Etandi Dlo Priyoritè yo pral Idantifye Faktè Kontribitif epi 

Ofri Estrateji pou Redwi Sous Polisyon yo 
 

Leson yo te Aprann nan Somè Rejyonal HAB la yo gen ladan Solisyon Inovatè Ke 
yo Ka Repete nan Etandi Dlo Toupatou Atravè Eta a yo 

 
 

Jodi a, Gouvènè Andrew M. Cuomo te anonse piblikasyon 12 plan daksyon pèsonalize 
pou abòde koz florezon alg danjre (harmful algal blooms, HAB) ki gen nan etandi dlo 
proyoritè atravè rejyon nò eta New York la yo. Plan daksyon yo prezante pwojè ak 
pwogram espesifik pou yo reyalize nan lak priyoritè yo epitou idantifye mezi ke yo ka 
pran nan etandi dlo toupatou atravè eta a yo pou yo redwi menas HAB poze yo. Plan sa 
yo se yon eleman santral nan inisyativ kat pwen 65 milyon dola Gouvènè a te prezante 
nan Diskou Eta Leta 2018 la pou yo konbat HAB yo ak pwoteje kalite dlo pwòp yo ak 
ekonomi rejyon nò eta a. 
 
“Pwoteksyon resous natirèl New York la se premye priyorite pou administrasyon sa a 
epi nou te pran mezi byen rapid pou nou asire ke nou abòde pwoblèm florezon alg 
danjre k ap ravaje etandi dlo nou yo rapid epi nan yon fason ki efikas”, Gouvènè 
Cuomo te deklare. “Plan daksyon sa yo se yon pa enpòtan vè lavan nan efò n ap fè 
pou nou pwoteje anviwònman nou an epi nou pral kontinye fè tout sa nou kapab pou 
nou ka elimine florezon sa yo yon fwa pou tout.” 
 
Frekans ak dire kwasan florezon alg danjre yo ap menase kalite dlo potab yo ak 
itilizasyon rekreyatif lak yo, sa ki esansyèl pou touris ak pou sante ekosistèm rejyon nò 
eta a. HAB yo, ki fòme lè gen konsantrasyon elve alg ble-vèt oswa siyanobakteri yo, ka 
pwodwi toksin danjre ki ka fè moun yo ak bèt yo mal, fèmen plaj ak pèchri ki enpòtan 
sou plan ekonomik yo, epi menase apwovizyònman dlo potab yo. 
 
Pandan faz inisyal la, Gouvènè te bay Ekip Repons Rapid pou Pwoblèm Kalite Dlo 
(Water Quality Rapid Response Team) eta a yo, ke Depatman Konsèvasyon 
Anviwònmantal la (Department of Environmental Conservation, DEC) ak Depatman 
Sante a (Department of Health, DOH) ap koprezide a, pou yo idantifye 12 lak priyoritè ki 
reprezante yon bann seri lokalite, kondisyon, ak vilnerabilite pou yo gen HAB yo. Douz 
lak priyoritè yo se: 

Gwoup Lwès: Lak Conesus; Lak Honeoye; Lak Chautauqua 
Gwoup Santral: Lak Owasco; Lak Skaneateles; Lak Cayuga 
Gwoup Rejyon North Country: Lak Champlain nan Port Henry; Pòsyon ki bay sou 
New York la nan Lak Champlain nan basen vèsan Isle La Motte; Lak George 
Gwoup Rejyon Greater Hudson Valley: Lak Carmel; Lak Palmer; Lak Putnam; basen 
vèsan Monhagen Brook, sa enkli senk rezèvwa ki ap desèvi rejyon Middletown lan. 
 
Yo te konvoke kat somè HAB rejyonal an fevriye ak mas la pou yo rasanble ansanm 
espesyalis lidè nan nasyon an yo avèk komite pilotaj pati prenant lokal yo pou yo 
idantifye faktè k ap alimante HAB yo epi pou yo devlope estrateji pèsonalize pou redwi 
frekans florezon sa yo. 
 
Plan daksyon ke yo derive apati de somè sa yo dekri kondisyon aktyèl douz etandi dlo 
sa yo, yo rezime rechèch yo te fè ak done yo pwodwi yo, idantifye faktè potansyèl 
debaz k ap kontribiye a florezon alg yo, epi ofri rekòmandasyon espesifik pou minimize 
frekans, entansite, ak dire HAB yo pou pwoteje sante piblik ak anviwònman an. 
 
Plan daksyon yo pral alimante reyalizasyon pwojè ak pwogram k ap fèt sou etandi dlo 
sa yo ke yo pèsonalize pou reponn a faktè kle ki pwobableman ap lakoz florezon 
yo. Mezi priyoritè yo te idantifye nan plan yo varye kòmanse nan modènizasyon tretman 
dlo ize yo, agrandisman egou yo, ak modènizasyon ak ranplansman sistèm septik yo, 
rive nan prevansyon ewozyon bèj yo, meyè pratik jesyon dlo lapli yo, mezi rediksyon 
sibstans nitritiv agrikòl yo, ak pwojè prezèvasyon espas tanpon lib yo. 
 
Yo konsevwa plan daksyon yo kòm “dokiman evolitif”, kote yo pral evalye 
rekòmandasyon yo regilyèman pandan dire faz reyalizasyon an. Kòmantè popilasyon 
an esansyèl epi pati prenant enterese yo ka ofri sigjesyon ak kòmantè yo isit la. 
 
Eta a ap ofri prèske 60 milyon dola nan finansman sibvansyon pou sipòte reyalizasyon 
pwojè pou lak priyoritè yo, ansanm ak lòt etandi dlo HAB yo afekte yo. W ap jwenn plis 
enfòmasyon sou kijan pou w aplike pou finansman an isit la. 
 
Komisè DEC Basil Seggos te di, “Inisyativ New York lanse kont HAB yo se efò ki pi 
global ki gen konsa nan nasyon an epi Plan Daksyon sa yo se etalon lò yo ye pou 
rediksyon florezon ki potansyèlman danjre sa yo. Avèk patnè ajans eta nou an yo, plan 
pou redwi HAB sa yo pral konplemante efò Gouvènè Cuomo kontinye ap fè pou l 
pwoteje kalite dlo toupatou atravè eta a yo. Eta New York la pran angajman pou yo 
idantifye koz fondamantal HAB yo epi mete nouvo estrateji inovatè sou pye pou yo trete 
ak anpeche yo repouse alavni pou pwoteje dlo pwòp nou an yo pou jenerasyon k ap vini 
yo”. 
 
Komisè Agrikilti Eta a (State Agriculture), Richard A. Ball, te deklare, “Mwen te 
vrèman kontan pou m patisipe nan Somè HAB Eta a yo epi ekip nou an te vrèman santi 
nou ankouraje akoz nivo patisipasyon nou te wè nan tout pati prenant ak patnè nou yo 
ki ap patisipe nan efò sa a pou nou konbat florezon alg yo ak pwoteje resous natirèl nou 
yo. Ansanm, nou te devlope plan daksyon global ki pral non sèlman ajoute sou travay n 
ap fè aktyèlman la pou nou anpeche polisyon dlo yo, amelyore jesyon sibstans nitritiv 

yo, epi redwi ewozyon men tou gide objektif nou gen pou yon anviwònman dirab ak 
etandi dlo ki pwòp alavni”. 
 
Komisè DOH Dtè Howard Zucker te deklare, “Gouvènè Cuomo te òganize yon 
repons solid pou pwoteje dlo Eta New York la yo kont florezon alg danjre yo. Plan 
daksyon rejyonal sible Gouvènè a te bay patnè eta ak lokal yo lòd pou yo pwodwi 
prentan sa a pral prepare kominote yo alavans menas sezonye ke florezon alg danjre 
yo poze pou sante piblik la. Mwen vle remèsye tout espesyalis sou kalite dlo yo ki te 
kontribiye nan efò sa a”. 
 
Senatè Tom O’Mara, Direktè Sena Komite pou Konsèvasyon Anviwònmantal 
(Senate Environmental Conservation Committee), te di, “Eta New York la dwe 
vanse nan yon fason agresiv fas a kriz anviwònmantal sa a, epi nou apresye enpòtans 
serye Gouvènè Cuomo ak Depatman Konsèvasyon Anviwònmantal la ap bay kriz sa a. 
Yon konpreyansyon pi apwofondi de anplè florezon alg yo ak risk yo poze pou kominote 
lokal yo pral rann nou pi byen prepare pou nou elimine menas sa a nan ak nou yo nan 
yon fason ki pi efikas epi minimize domaj yo alavni”. 
 
Manm Asanble Steve Englebright, ki se Prezidan Komite Asanble a pou 
Pwoteksyon Anviwònmantal an (Assembly Environmental Conservation 
Committee) te di, “Etandi dlo nan Rejyon Nò Eta New York la sèvi non sèlman kòm 
sous dlo potab enpòtan, men tou kòm destinasyon lwazi ak touristik k ap ede amelyore 
kalite lavi ak sipòte ekonomi lokal yo. Mwen aplodi Gouvènè a paske l ap itilize Plan 
Daksyon sa yo pou l pwoteje dlo majestye nou yo ak tout kominote ki depann de yo”. 
 
Stuart F. Gruskin, ofisye anchèf konsèvasyon ak zafè ekstèn pou The Nature 
Conservancy nan New York te deklare, “The Nature Conservancy aplodi Gouvènè 
Cuomo ak Depatman Konsèvasyon Anviwònmantal la, Depatman Agrikilti ak Mache a, 
ak Depatman Sante a paske yo ap travay ansanm pou yo reponn a menas serye 
florezon alg danjre yo poze pou dlo pwòp nou yo ak sante piblik la. Nouyòkè yo depann 
de lak nou yo ak lòt dlo nou yo pou yo bwè, fè lapèch, naje, ak fè lòt aktivite lwazi ankò. 
Avèk piblikasyon plan daksyon sa yo, eta a ap nan pozisyon pou l kòmanse abòde 
menas serye sa a pou kominote nou yo ak pou dlo pwòp nou depann de yo a”. 
 
Timothy Davis, Ph.D., nan Bowling Green State University te deklare, “Devlopman 
plan daksyon pou 12 lak priyoritè yo se yon gran pa anvè kreyasyon plan atenyasyon 
reyisi pou redwi kantite, dire ak toksisite florezon alg danjre ki gen nan sistèm sa yo. 
Mwen te gen chans patisipe nan twa pami kat Somè yo te fè yo epi sa te agryabman 
etone m lè m wè nan ki pwen moun yo pasyone de sijè sa a. Rezoud pwoblèm kalite dlo 
enpòtan sa a pral bezwen yon efò kowòdone ant espesyalis akademik yo, ajans eta a 
yo, syantifik sitwayen yo ansanm lidèchip fonksyonè lokal ak eta a yo. Gouvènè Cuomo 
te montre lidèchip sa a atravè inisyativ sa a”. 
 
Pwogram Florezon Alg Danjre Gouvènè Cuomo an pral ajoute sou envestisman 2.5 
milya dola New York la ki soti nan Lwa sou Enfrastrikti Dlo Pwòp (Clean Water 
Infrastructure Act) lan pou envesti nan enfrastrikti dlo pwòp ak pwoteksyon kalite dlo. 
Inisyativ Florezon Alg Danjre yo pral sipòte pa finansman ki soti nan alafwa Lwa sou 
Enfrastrikti Dlo Pwòp lan ak 300 milyon dola Fon Pwoteksyon Anviwònmantal lan 
(Environmental Protection Fund). Atravè lidèchip Gouvènè, New York te devlope 



 

 

pwogram ki pi konplè pou sansibilizasyon ak siveyans HAB yo nan peyi a, sou 
direksyon DEC ki t’ap pran echantiyon dlo anbyan nan eta a ak DOH ki te pran 
echantiyon nan sistèm dlo piblik ak plaj ki reglemante yo. 

